
MINUTI

Il-Minuti tal-Laqgħa Nru 44 li saret fl-1 ta’ Ottubru 2025 kienu konfermati.

DISKUSSJONI DWAR IS-SAĦĦA MENTALI F’PAJJIŻNA - KONTINWAZZJONI

IĊ-CHAIRPERSON (Onor. Romilda Zarb, Chairperson tal-Kumitat Permanenti dwar is-Saħħa): Nilqagħkom għal din il-laqgħa konġunta bejn il-Kumitat Permanenti dwar l-Affarijiet Soċjali u l-Kumitat Permanenti dwar is-Saħħa, fejn illum se niddiskutu l-istrateġija nazzjonali għall-prevenzjoni tas-suwiċidji f’Malta 2025-2030 b’rabta mad-diskussjoni li qed nagħmlu fuq is-saħħa mentali. Infakkarkom li bħala Kumitat konġunt  qegħdin nagħmlu sensiela ta’ laqgħat sabiex niddiskutu dan is-settur tant importanti. U allura jeħtieġ li din l-istrateġija niddiskutuha wkoll bħala Kumitat. Naħseb kulħadd kellu ċ-ċans jagħti ħarsa lejn din l-istrateġija u għalhekk nixtieq li nagħtu ħarsa lejn l-elementi ewlenin ta’ dan il-pjan. 

Din l-istrateġija nazzjonali hija mibnija fuq sitt pillars li huma l-kollaborazzjoni transfruntiera minn diversi ministeri, aġenziji pubbliċi u organizzazzjonijiet volontarji, l-għoti ta’ appoġġ u trattament f’waqtu, restrizzjoni tal-mezzi tas-suwiċidju, ġlieda kontra l-istigma, l-edukazzjoni, prevenzjoni u promozzjoni tas-saħħa u l-ġestjoni tad-data. Tajjeb li nidħlu ftit fuq dawn il-pilastri ħalli nkunu nistgħu nispjegaw din l-istrateġija u mbagħad, bħala Kumitat inkunu nistgħu nagħmlu l-kummenti tagħna fuq din l-ewwel strateġija li hija ppjanata li tħares b’mod multi settorjali fuq dan is-suġġett.  

Nibdew bl-ewwel pillar  li huwa l-koordinazzjoni u l-organizzazzjoni, liema pillar se jkun qed iwaqqaf struttura nazzjonali ta’ tmexxija u koordinazzjoni bejn ministeri, aġenziji pubbliċi u għaqdiet volontarji. L-iskop prinċipali huwa li nagħtu ħarsa lejn x’nistgħu nagħmlu sabiex ngħinu ħalli nipprevjenu s-suwiċidju. 

Jekk inħarsu lejn l-appoġġ u t-trattament, it-tisħiħ tas-servizzi ta’ kura u appoġġ għall-persuni f’riskju, jekk inħarsu lejn ir-restrizzjoni ta’ aċċess għall-mezzi, miżuri biex jitnaqqas l-aċċess għall-mezzi jew inkella siti komuni ta’ suwiċidju, jekk inħarsu lejn il-ġlieda kontra l-istigma u l-awareness, ovvjament irridu nħarsu wkoll lejn bidla kulturali sabiex titnaqqas l-istigma dwar is-saħħa mentali u s-suwiċidju. Imbagħad għandna l-prevenzjoni u l-promozzjoni tas-saħħa, il-bini ta’ reżiljenza u benesseri mentali fil-popolazzjoni kollha. Imbagħad għandna s-sitt pillar li huwa l-ġestjoni tad-data, monitoraġġ u quality assurance, is-sistema ta’ data u valutazzjoni biex jiġi segwit il-progress. 

ONOR. KATYA DE GIOVANNI (Chairperson tal-Kumitat Permanenti dwar l-Affarijiet Soċjali): Sinjura President, aħna se nimxu pillar pillar jew nistgħu nagħtu ħarsa ħolistika?

IĊ-CHAIRPERSON: Hekk hu. Qiegħda nsemmi l-pillars biex dak li jkun ikollu għarfien ta’ kif ġiet maqsuma l-istrateġija.

ONOR. KATYA DE GIOVANNI: Aħna qegħdin hawnhekk sabiex nagħtu s-suġġerimenti tagħna fejn tidħol din l-istrateġija. Ovvjament fiha ħafna tajjeb. L-iskop tagħha huwa komprensiv ħafna u tindirizza wkoll il-livelli ta’ prevenzjoni, jiġifieri dawk universali li huma tajbin għal kulħadd, kif ukoll dawk selettivi, jiġifieri targeted għal ċerti persuni u forsi indikati biex isiru ċerti programmi ħolistiċi jew biex tindirizza ċerti setturi fis-soċjetà. Issa strateġija bħal din ma tistax taħdem ġo vakum, ma tistax taħdem biss fejn jidħol l-element tas-saħħa mentali, imma trid taħdem ma’ nies oħrajn, fosthom mal-employers, mas-settur soċjali kif ukoll mal-imsieħba soċjali l-oħrajn kollha biex b’hekk ikollna servizz iktar ħolistiku. 

Imbagħad għandek l-inklużjoni ta’ struttura u action plan kif ukoll mekkaniżmi ta’ moniteraġġ li huma importanti, fosthom pereżempju s-Suicide Mortality Register. Dawn huma importanti għax mingħajrhom ma nkunux nistgħu nkunu nafu jekk dak li qegħdin nimplimentaw huwiex fil-verità qed ikun ta’ suċċess jew le. Xi naqra tweaking irid ikun hemm għax pereżempju m’hemmx imniżżel min se jkun responsabbli għal xiex. Meta għandek partnerships li huma estensivi wieħed irid jgħid safejn se jasal ċertu msieħeb soċjali u fejn se jibda l-ieħor. Xi kultant inbatu ftit f’dan il-pajjiż għaliex għandna ħafna NGOs li jagħtu l-istess servizz u jkollok ħafna overlapping. Allura jkollok pazjent li jispiċċa jmur għand ħafna entitajiet u wieħed irid jara kif dan ma jsirx. 

Naħseb dik hija l-iktar ħaġa li laqtitni u allura rakkomandazzjoni minn dan il-lat għandha tkun diagram ċar dwar min se jieħu l-lead, dwar min se jkun qiegħed imexxi ċerti affarijiet u kif se jiġu implimentati. Forsi x-xogħol f’din l-istrateġija jrid jinqasam u jkun iktar dettaljat biex dak li jkun ikun jaf eżattament x’inhu rikjest minn għandu u l-utent, jiġifieri min se jieħu s-servizz, ikun jaf eżattament għand min irid imur biex jieħu t-tali servizz. Għalissa se nieqaf hawnhekk. Grazzi.

IĊ-CHAIRPERSON: Iktar kummenti? L-Onor. Ian Vassallo.

ONOR. IAN VASSALLO: Hija xi ħaġa tajba wkoll li wara l-laqgħa li għaddiet iċ-Chairperson kienet qed tispjegalna għalfejn irridu niltaqgħu b’mod konġunt għaliex naħseb li dan is-settur jaffettwa kemm dak mediku kif ukoll dak soċjali. Xi ħaġa tajba wkoll hi li llum qegħdin niddiskutu pjan ta’ strateġija għaliex din kienet xi ħaġa nieqsa. U min-naħa tal-Oppożizzjoni nfaħħru li wara li ddiskutejna kemm-il darba din l-istrateġija, fl-aħħar din qiegħda ssir. Ovvjament fis-saħħa mentali għad għandna ħafna partijiet li hemm lakuna fihom u li allura għandna bżonn niddiskutu. L-istrateġija fiha ħafna affarijiet tajbin, però nixtieq indaħħal erba’ punti żgħar fiha. 

L-ewwel nett irid ikollna iktar diskussjoni dwar għajnuna lill-NGOs. Il-ġimgħa l-oħra, jekk m’inix sejjer żball, iltqajna mar-Richmond Foundation u tkellimna wkoll mal-Ministru, li naħseb kienet xi ħaġa pożittiva, u wassalna s-suġġeriment sabiex jingħataw iktar għajnuna biex tkun tista’ tingħata terapija mill-NGOs fil-ħinijiet ta’ wara x-xogħol, jiġifieri fil-ħinijiet li jkun hemm in-nies id-dar. Pereżempju, kellna każ ċar li r-Richmond Foundation taw bi €80,000 f’terapiji minn flus li ġabru minn fund raising lin-nies li kienu fil-bżonn. Naħseb li għandna noħolqu diskussjoni fuq kemm bħala Gvern, anke wara li jgħin lill-kunsilli lokali, jgħin fit-tqassim ta’ dawn il-finanzi u dawk il-finanzi li ma jintużawx mill-kunsilli lokali jmorru għal dawn l-għaqdiet bħalma huma r-Richmond Foundation. Dak l-ewwel punt. 

It-tieni punt li xtaqt insemmi hu li f’ħafna punti jissemma li jkollna post fejn tingħata l-kura tas-saħħa mentali. Naf li l-Gvern matul iż-żmien kien qed isemmi li jkollna sptar ġdid jew post ġdid għall-kura tas-saħħa mentali. Imma rridu nenfasizzaw li min verament qed jieħu ħsieb dan is-settur imexxi ‘l quddiem u mhux nibqgħu neħlu fuq diversi binarji li sfortunatament qed iwaħħlu dan is-servizz. F’din l-istrateġija nixtieq nara xi ħaġa dwar il-lakuna li għandna fl-età tat-tfal li għandhom bejn l-14 u t-18-il sena. Din ma ssemmitx u hemmhekk għandna nuqqas ta’ servizzi. Nagħtu shelters u għandna trattamenti għal tfal sakemm jagħlqu 14-il sena. Imbagħad hemm din il-gap sakemm isiru adulti. U hemmhekk qed jintilfu t-tfal, u allura dak kollu li nkunu bnejna magħhom matul is-snin sfortunatament qiegħed jispiċċa jintilef.  

Ir-raba’ u l-aħħar punt li nixtieq insemmi hu meta jkun hemm emerġenza u jmorru fuq il-post il-korpi dixxiplinarji u t-tobba. Din smajnieha b’mod ċar hawnhekk imma sfortunatament erġajna ma rajniex kif se jkun kompost dan il-grupp li se jmur fuq il-post meta jkun hemm emerġenza, meta xi ħadd iċempel fuq xi persuna li qed tbati minn nuqqas ta’ saħħa mentali jew addirittura li jkunu se jikkommettu suwiċidju. Illum sfortunatament ġieli naraw każijiet fejn jew ma jkun hemm preżenza ta’ ħadd jew inkella jkun hemm preżenza minima jew inkella jkun hemm preżenza żejda ta’ pulizija fuq il-post, u li xi kultant din tispiċċa tallarma iktar lil dak li jkun u jispiċċa jippanikkja iktar. 

Naħseb li jkun tajjeb li niddiskutu biex forsi jkun hemm bord apposta magħmul mill-pulizija, tobba, psikjatri u infermiera li jmorru fuq il-post. Sfortunatament, ġieli naraw każi fejn xi ħadd jgħajjat għall-għajnuna u l-preżenza ta’ min imur fuq il-post tkun waħda esaġerata u ġieli taħsad iktar lin-nies li jkunu għaddejjin minn dik is-sitwazzjoni. Naħseb li din hija xi ħaġa li jitkellmu ħafna fuqha. Kif ukoll meta jkun hemm każ f’post domestiku, qisu l-ewwel għajnuna li tingħata jgħidulek li trid tmur Mount Carmel. Fl-opinjoni tiegħi m’għandhiex tkun dik il-pathway. Jiġifieri rridu niddiskutu pathway ta’ x’jiġri aktar meta tissejjaħ l-għajnuna, min imur fuq il-post u kif għandha tiġi indirizzata s-sitwazzjoni. Naħseb dik tkun il-breaking point tal-pazjent u tal-familjari tiegħu. U hawnhekk nasal għal punt ieħor u ċjoè il-familja.  

Ma rridux ninsew li ġieli jkollna ġenituri bi tfal żgħar li jkollhom bżonn l-għajnuna jew inkella tfal u jkun hemm il-ġenituri preżenti, u din tkun sitwazzjoni daqsxejn skomda. Hija xi ħaġa tajba li tissemma imma naħseb li rridu nidħlu fid-dettall ta’ kif inhu kompost dan il-grupp u forsi nagħmlu wkoll pathway ta’ kif naslu fuq il-post biex nagħtu l-għajnuna. Xi ħaġa tajba ħafna hi kif għandna nimxu aktar ‘il quddiem – din issemmiet ukoll - mhux xi ħaġa li qed ngħidha jien – dwar kif tingħata l-aħbar u t-trattament li jingħata wara li allaħares qatt ikun hemm każ ta’ suwiċidju. X’tip ta’ terapija għandha tingħata lill-familjari, speċjalment fejn ikun hemm persuni li għadhom żgħar fl-età għaliex kif nafu xi ħaġa bħal din taffettwalhom ħajjithom kollha. Fuq fuq naħseb li għandna bażi tajba ħafna u nawgura lil kull min ħadem fuq din l-istrateġija. Naħseb għandna xi ħaġa li nistgħu nibdew fuqha u nistgħu nkomplu nibnu fuq it-tajjeb li qed isir. 

IĊ-CHAIRPERSON: Grazzi. Iktar kummenti? L-Onor. Davina Sammut Hili.

ONOR. DAVINA SAMMUT HILI: Min-naħa tiegħi rrid ngħid li dan huwa pass importanti fejn qed nenfasizzaw ħafna fuq is-saħħa mentali. Naħseb din l-istrateġija se tkompli tgħinna fil-mixja t-tajba li qbadna. Hawnhekk irridu nenfasizzaw ukoll fuq kemm huwa importanti li nieħdu ħsieb tas-saħħa mentali u li nkunu spalla għal xulxin. Mhijiex biss taboo imma importanti li bħala politiċi nimplimentaw. Nixtieq nara iktar involviment min-naħa tal-kunsilli lokali għaliex huma l-iktar nies qrib tar-residenti. Jiena naħseb li bl-involviment tal-kunsilli lokali nkunu nistgħu noħolqu iktar u nilħqu aktar nies li għandhom bżonn is-servizz tas-saħħa mentali. Huwa  importanti ħafna li jsir outreach fil-lokalitajiet tagħna biex permezz ta’ din l-istrateġija, flimkien mal-għajnuna kollha li tingħata mill-Gvern, inkomplu naslu għand in-nies. 

IĊ-CHAIRPERSON: Grazzi. Iktar kummenti? L-Onor.  Ramona Attard.

ONOR. RAMONA ATTARD: Dan huwa l-ewwel intervent tiegħi f’dan il-Kumitat għaliex għadni kemm ġejt maħtura fih. Jiena rajt din l-istrateġija, li hija tajba ħafna u li għandna bażi tajba ħafna fuqhiex naħdmu. Dan huwa wieħed mis-suġġetti għal qalbi avolja m’għandix background mediku kif għandkom ħafna minnkom. Il-background tiegħi hija legali u komunikattiva bħala eks ġurnalista u llum il-ġurnata avukata. Però stajt ninnota fattur wieħed li nixtieq li jkun inkluż f’kull strateġija li nagħmlu u ċjoè l-impatt tas-social media. L-impatt tal-blogs u l-impatt ta’ dak li jikteb kulħadd fuq is-social media tiegħu. Rajna każijiet barra minn Malta – forsi seħħew f’pajjiżna wkoll u ma nafux bihom – li seħħew minħabba s-social media. Kien hemm każ, jekk mhux sejra żball fl-Istati Uniti, fejn poġġew hidden camera fid-dormitorju ta’ student fl-Università u din il-persuna kellha relazzjoni ma’ persuna oħra tal-istess sess u ma kienet qalet lil ħadd bl-orjentazzjoni tagħha. Xi ħadd iffilmjah u tefa’ l-camera live fuq Facebook u dan it-tifel ikkommetta suwiċidju! 

Dan huwa impatt tas-social media li huwa importanti li jiġi eżaminat fir-relazzjoni li għandu mal-mard mentali u li jista’ iwassal ukoll għas-suwiċidji. U għandna naraw x’interventi nistgħu nagħmlu. Illum li tigdeb dwar xi ħadd biex tfarrku u tkissirlu ħajtu tista’ tivjaġġa d-dinja f’temp ta’ żewġ minuti! U din tista’ tkissirlek ir-reputazzjoni tiegħek, tkissirlek dak kollu li tkun bnejt, il-ħajja familjari tiegħek. Sew jekk tkun gidba u sew jekk tkun verità għax inti għandek kull dritt li fil-ħajja personali tiegħek you get out there what you want. Allura nħoss li fid-dinja tal-lum ma nistgħux nagħmlu strateġija dwar il-prevenzjoni tas-suwiċidju jekk ma niddedikawx parti fundamentali għas-social media. 

IĊ-CHAIRPERSON: Grazzi. Iktar kummenti? L-Onor. Albert Buttigieg.

ONOR. ALBERT BUTTIGIEG: Naħseb li d-dokument fih punti tajbin li wieħed għandu jibni fuqhom. Nixtieq li jkun hemm iktar enfasi fuq l-early intervention. L-istudju kollu jindika li għandna nilqgħulhom minn meta jkunu żgħar għax aktar ma tilqa’ minn kmieni aktar għandek ċans li jkollok storja ta’ suċċess. Dan jiġri mhux biss f’affarijiet psikoloġiċi u mentali imma anke f’affarijiet fiżiċi. Jiġifieri kull ħaġa li inti tilqagħha mill-bidu tista’ issolvi aktar il-problema u b’hekk ikollok storja ta’ suċċess. Speċjalment tfal li ġejjin minn familji li diġà għandhom din l-esperjenza ta’ nuqqas ta’ saħħa mentali fl-opinjoni tiegħi huwa importanti li niffokaw aktar fuqhom. Fil-prevenzjoni din tiġi fit-tielet livell ta’ prevenzjoni, fejn inti taf fejn huma dawn it-tfal u allura tiffoka fuqhom. 

Jiena naħseb li mingħajr ma nagħtu stigma u mingħajr ma nagħtu labelling lit-tfal u biex niffrankaw il-problemi aktar ‘il quddiem, għandna bżonn l-early intervention kemm fl-iskejjel tagħna, kemm fis-sistema tal-politika soċjali tagħna, kif ukoll fuq livell ta’ edukazzjoni. Naħseb li f’dan ir-rigward irid ikun hemm sinerġija bejn it-tliet ministeri u ċjoè l-Ministeru tal-Edukazzjoni għaliex ħafna drabi t-tfal iqattgħu ħafna ħin l-iskola,  il-Ministeru tal-Politika Soċjali għax hawnhekk qegħdin nolqtu l-aspett soċjali u l-Ministeru tas-Saħħa għaliex ovvjament dan huwa suġġett li jolqot is-saħħa. 

Nissuġġerixxi li dan id-dokument jagħmel aktar enfasi fuq l-early intervention kif ukoll fuq il-bżonn tar-reżiljenza. Sfortunatament inħoss – u  naħseb din qed nagħmilha anke mill-esperjenza tal-ħidma tiegħi – li t-tfal tal-lum mhux qed ikunu edukati fir-reżiljenza tal-ħajja. Ilkoll kemm aħna nafu li l-ħajja fiha l-ups and downs tagħha, fiha s-suċċessi u fiha n-nuqqas ta’ suċċessi, daqqa tħossok li inti l-king u daqqa tħossok li spiċċajt ‘l isfel. It-tfal tagħna qegħdin ikunu ppreparati għad-diżappunti fil-ħajja tagħhom? Xi drabi nħoss li t-tfal tagħna mhumiex qed ikunu ppreparati biżżejjed biex jassorbu d-daqqiet li l-ħajja taf toffri, u naħseb li dan id-dokument nieqes xi ftit milli jitkellem fuq l-edukazzjoni tal-formazzjoni tal-karattru, speċjalment fil-każ tar-reżiljenza tal-karattru tal-persuna. 

IĊ-CHAIRPERSON: Grazzi. Iktar kummenti? L-Onor. Graziella Galea.

ONOR. GRAZIELLA GALEA: Nixtieq nitkellem fuq erba’ punti. L-ewwel punt huwa fuq l-għaqdiet volontarji. Issa li din l-istrateġija ġiet ippubblikata huwa importanti li nisimgħu dak li għandhom xi jgħidu l-għaqdiet volontarji għaliex huma l-għaqdiet li jiltaqgħu hands on ma’ diversi sitwazzjonijiet u ma’ diversi realtajiet. Forsi dak li jkun ma javviċinax professjonist però javviċina lil dawn l-għaqdiet li kontinwament qegħdin joħolqu awareness fuq is-saħħa  mentali. Fil-fatt nhar il-Ħadd li għadda kien hemm mixja ġewwa l-Belt Valletta sabiex dak li jkun isir aktar konxju fuq l-importanza tas-saħħa mentali u dwar il-fatt li m’għandniex nibżgħu nitkellmu fuq is-saħħa mentali. 

It-tieni punt – hawnhekk inkompli fuq dak li qalet l-Onor. Katya De Giovanni – huwa dwar id-duplikazzjoni tax-xogħol. Ħafna drabi naraw diversi għaqdiet volontarji, mhux biss dawk dwar is-saħħa mentali imma b’mod ġenerali dwar id-diżabilitajiet kollha, li jkunu qegħdin joffru l-istess servizz jew li jkunu qegħdin jagħmlu l-istess riċerka. U allura naħseb wasal iż-żmien li jkun hemm diversi għaqdiet volontarji li jaħdmu fuq settur partikolari imma li jkun hemm aktar koordinazzjoni ħalli nevitaw ix-xogħol doppju. 

Qiegħda ngħid hekk biex ir-riżorsi li għandna jkunu jistgħu jintużaw b’mod iktar effiċjenti. Mela jekk għandna għaqda volontarja li bħalissa qiegħda tagħmel ċerta tip ta’ riċerka, naraw li għaqdiet volontarji oħra, dipartimenti kif ukoll il-Gvern ikunu informati b’dik ir-riċerka biex minflok issir riċerka bħala jew inkella simili tagħha tkun tista’ issir riċerka differenti biex wara kollox ikollna l-aħjar riżultati u naraw li kemm jista’ ikun ikollna l-informazzjoni meħtieġa ħalli l-proġetti u l-pjanijiet tagħna jkunu iffokati skont dak li jirriżulta mir-riċerka li tkun qiegħda ssir. 

It-tielet punt huwa dwar l-importanza li nirrikonoxxu li s-saħħa mentali hija wkoll diżabilità. Ħafna drabi s-saħħa mentali ma tiġix imħarsa bħala diżabilità. Illum għandna r-regoli Ewropej fejn ukoll jirrikonoxxu s-saħħa mentali bħala diżabilità. Allura ejjew naraw li fejn hemm is-saħħa mentali tingħata l-importanza li hemm bżonn u jingħata r-rikonoxximent li hemm bżonn bħad-diżabilitajiet l-oħra biex mhux biss ikun hemm awareness, imma wkoll biex ħadd ma jistħi jgħid li qiegħed isofri minn diffikultajiet fis-saħħa mentali tiegħu. Bħalma jkollna diffikultajiet fis-saħħa fiżika tagħna u ma niddejqux nitkellmu dwarha, importanti li bl-istess mod nimxu dwar is-saħħa mentali tagħna. U naħseb li f’dan is-sens fadlilna ħafna x’naħdmu għax l-istigma, irridu jew ma rridux, għadha hemmhekk, b’mod speċjali f’pajjiżna. U għalhekk wasal iż-żmien li nirrikonoxxu li s-saħħa mentali hija bħal kull defiċjenza oħra, bħal kull nuqqas ta’ saħħa oħra, u allura l-importanza li nirrikonoxxu s-saħħa mentali bħala diżabilità fejn ikun il-każ. 

Ir-raba’ u l-aħħar punt se nkompli ma’ dak li qal l-Onor. Buttigieg u ċjoè dwar l-importanza tal-early intervention. Importanti li t-tfal tagħna, anke meta jkunu l-iskola, fejn hemmhekk nafu li jqattgħu ħinijiet twal, naraw li jkollna għalliema li kapaċi jagħrfu dawn il-problemi. L-għalliema jqattgħu ħafna aktar ħin mal-istudent milli jqattgħu l-ġenituri. U allura f’każ li l-ġenitur jirrikonoxxi li hemm diffikultajiet fis-saħħa mentali tat-tifel tiegħu u javviċina lill-għalliem, bl-istess mod l-għalliem għandu javviċina lill-ġenitur jekk jinnota li dak l-istudent, anke jekk ta’ età żgħira, għandu diffikultajiet ta’ saħħa mentali. U dan biex kemm jista’ ikun, fejn ikun hemm dawn id-diffikultajiet, jiġu maqbuda f’età tenera biex it-trattament, jekk ikun hemm bżonn il-mediċina, jingħata kemm jista’ ikun malajr ħalli s-saħħa mentali ma tkomplix sejra lura. 
Min-naħa l-oħra nirrikonoxxi li dan huwa dokument intensiv u dettaljat, però naħseb li nistgħu nkomplu ntejbu fuqu u nagħtu l-ideat tagħna biex wara kollox ikollna pajjiż fejn is-saħħa mentali tiġi mhux biss rikonoxxuta imma biex kemm jista’ ikun nieħdu prevenzjoni bħalma nieħdu prevenzjoni fuq is-saħħa fiżika. U fejn ma tkunx saret prevenzjoni, jew inkella ma tkunx saret prevenzjoni biżżejjed, naraw li s-saħħa mentali tingħata t-trattament li jkun meħtieġ skont dak il-każ. 

IĊ-CHAIRPERSON: Grazzi. Nixtieq nagħmel osservazzjoni. Illum qegħdin niddiskutu l-istrateġija marbuta mal-prevenzjoni tas-suwiċidju f’pajjiżna. Ovvjament qegħdin inħarsu lejn din il-viżjoni sas-sena 2030, u dan id-dokument issa se jingħaqad mal-istrateġija l-oħra li hija l-istrateġija tas-saħħa mentali. Fil-verità hawnhekk qegħdin niddiskutu l-istrateġija li hija marbuta per se biex nipprevjenu s-suwiċidju għaliex nemmnu li bir-realtajiet il-ġodda li qegħdin niffaċċjaw, mhux biss bħala pajjiż imma anke globalment, dik l-istrateġija li għandna għaddejja marbuta mas-saħħa mentali nsostnuha bi strateġija oħra biex kemm jista’ ikun inkunu nistgħu nipprevjenu. 

Aktar kummenti? L-Onor. Ian Vassallo.

ONOR. IAN VASSALLO: Minbarra l-punti l-oħra li semmejt minħabba problemi fis-suwiċidju, nixtieq inżid żewġ punti żgħar oħra li ħarġu mid-diskussjoni li ħadt gost nisma’ min-naħa tagħkom, fosthom inti Sinjura President, l-Onor. Ramona Attard u l-Onor. Albert Buttigieg. Meta jkun hemm każ ta’ suwiċidju naħseb li qegħdin nitkellmu ħafna fuq prevenzjoni, però irridu mmorru oltre minn dan u naraw li meta jkun hemm każ, jekk ma jirnexxilniex niskopru għaliex sar ... Naħseb li jkun punt denju għal din l-istrateġija li ndaħħlu fiha xi ħaġa marbuta ma’ li ninterpretaw għaliex sar suwiċidju għaliex nemmen li minn hemm nistgħu naslu biex noħorġu prevenzjoni aħjar ‘il quddiem. 

L-Onor. Attard semmiet il-problema tas-social media. Jien nixtieq insemmi l-problema tal-istress fl-iskejjel li qed jesperjenzaw it-tfal u l-istress fuq ix-xogħol. Fix-xogħol tiegħi nitkellem ma’ diversi pazjenti. Għandek nies għaddejjin minn proċess ta’ separazzjoni. Għandek nies li għandhom tfal b’diżabilità. Għandek nies li għandhom problemi li matul iż-żmien ġabuhom b’diżabilità. U naħseb li dawn huma kollha fatturi li jekk immorru retrospectively fil-każijiet li seħħew, inkunu nistgħu noħorġu punti importanti ta’ diskussjoni għall-prevenzjoni. 

Insemmi wkoll xi ħaġa fuq dak li qalet l-Onor. Graziella Galea dwar li s-saħħa mentali hija diżabilità u qed insemmiha għaliex forsi nstemgħet li mhijiex parti mis-suwiċidju. Diversi persuni avviċinawni biex ikellmuna anke fil-professjoni medika, li qed ikollhom problema għaliex qed ikollhom piżijiet finanzjarji minħabba l-kondizzjoni tagħhom peress li din għadha mhijiex identifikata bħala diżabilità. U dawn qed jispiċċaw iħossuhom ta’ burden fuq il-familja tagħhom. Għandna nisa u rġiel li kienu fir-rutina tagħhom tal-ġurnata tax-xogħol, imma issa għandhom din il-problema u spiċċaw saħansitra tilfu l-post tax-xogħol tagħhom kif ukoll l-istatus tagħhom fis-soċjetà. U naħseb li din hija xi ħaġa li tista’ twassal ukoll għall-problema tas-suwiċidju għax meta jibdew ikellmuk jgħidulek li qed iħossuhom ta’ piż fuq il-familja tagħhom u li jħossu li ma jistgħux ikomplu jmantnu lill-familja tagħhom!   

Sfortunatament ikollok il-familjari li qed jipprovaw jagħmlu minn kollox sabiex jgħinu lil dak li jkun imma din il-persuna titfa’ lilha nnifisha aktar lura. Hawnhekk ma rridx niġġeneralizza fuq is-sessi. U naħseb li din ukoll hija xi ħaġa li nistgħu niddiskutu biex tkun tista’ tingħata xi tip ta’ għajnuna finanzjarja lil dak li jkun u anke biex imur fuq il-post tax-xogħol meta mhuwiex meqjus bħala persuna b’diżabilità. Fejn tidħol il-kura medika tajjeb li jkollna dejjem update tal-kura medika kif inhi et par ma’ pajjiżi barranin fis-settur tas-suwiċidju biex nipprevjenu s-suwiċidju. Naħseb li dawk huma l-punti li xtaqt inressaq. Nixtieq nifirħilkom kollha għaliex naħseb li qajjimna punti verament importanti. Jien ilni nsegwi s-settur għal dawn l-aħħar tliet snin, u l-punti li niltaqgħu magħhom ma’ diversi għaqdiet kif ukoll ma’ pazjenti, naħseb li qed joħorġu hawnhekk u dik hija xi ħaġa pożittiva. Prosit. 

IĊ-CHAIRPERSON: Wara kollox dak huwa l-iskop ta’ dan il-Kumitat li jiltaqa’ biex iressaq ‘il quddiem dak li aħna nisimgħu mingħand l-istess ċittadini. L-Onor. Katya De Giovanni.

ONOR. KATYA DE GIOVANNI: Illum attendejt konferenza organizzata min-National Mental Health Services u skoprejt xi ħaġa li onestament ma kontx naf biha. Għandna psikjatra mara, Dr Daniela Zammit, li hija speċjalizzata fuq kif tipprevjeni s-suwiċidji. Għaldaqstant waħda mill-affarijiet li nixtieq nara li tiġi inkluża f’din l-istrateġija hija fuq kif tista’ tiżviluppa struttura ta’ ħaddiema li jkunu iktar iffokati u speċjalizzati fuq dan il-fenomenu. Din tintrabat ukoll ma’ dak li qalet l-Onor. Attard fuq l-impatt tas-social media u s-cyber bullying. Nafu li ħafna drabi s-cyber bullying jista’ ikisser persuna. U allura naħseb li dawn huma speċjalizzazzjonijiet importanti u fl-istrateġija jrid ikun hemm struttura dwar kif se nħarġu din il-workforce u naraw li jkollna pjan biex ikollna nies imħarrġin. Ma nixba nisħaq qatt fuq kemm hu importanti li l-Università ta’ Malta tingħata r-riżorsi biex fl-aħħar mill-aħħar ikollna biżżejjed nies li jkunu jistgħu jaħdmu f’dan is-settur.

Xi ħaġa oħra li xtaqt insemmi hija li jkun hemm riċerka nazzjonali li jkollha repeated measures imma l-iktar ħaġa importanti li jipparteċipaw fiha l-utenti. X’jiġifieri jipparteċipaw fiha l-utenti? Jiġifieri min jagħmel użu mis-servizzi jrid ikun hemm biex flimkien mal-esperti jiddisinjaw ir-riċerka. U dan għaliex huma biss l-iktar li jafu x’qed jonqoshom jew fejn qegħdin nonqsuhom. Mela jekk jien bħala psikologa nistaqsi mistoqsija se nistaqsiha dejjem mill-perspettiva tiegħi u m’inix se nistaqsiha mill-perspettiva tal-pazjent. Allura l-pazjent irid ikun dejjem parteċipi biex din ir-riċerka nkunu ċerti li dak li qegħdin nistaqsu, u dak li qegħdin niġbru, huwa verament dak li għandna bżonn nistaqsu u niġbru. 

Aħna pajjiż li jistrieħ ħafna fuq il-familjari fejn tidħol is-saħħa mentali. Fil-fatt konna ppubblikajna riċerka, jiena flimkien mal-Professur Abela fuq hekk, imma s-soċjetà qiegħda tinbidel, u peress li s-soċjetà qed issir iktar individwalista avolja qegħdin nagħmlu li nistgħu biex nippreservaw in-nukleu familjari, x’se nagħmlu meta jkollna persuna li l-familjari tagħha mhumiex preżenti? Għal xi raġuni jew oħra din il-persuna m’għandha lil ħadd. Jista’ ikun li jkollna xi ħadd li ġej minn pajjiż barrani. Fil-fatt illum smajt bi studenta li għaddejja minn perjodu partikolari u li ġejja minn pajjiż imbiegħed u m’għandha lil ħadd hawn Malta. X’se nagħmlu f’dawn iċ-ċirkostanzi fejn qabel konna pajjiż relattivament insulari u issa f’daqqa waħda għandna din l-inċidenza kollha? Dawk kienu l-punti li ridt inressaq.

IĊ-CHAIRPERSON: Jiena nemmen li din l-istrateġija nazzjonali se tkun pass importanti għal pajjiżna, fejn qegħdin nirrikonoxxu l-importanza li nipprevjenu s-suwiċidji. Qed inħarsu lejn din il-problema b’mod wiesa’ u qed inħarsu wkoll li jkun hemm integrazzjoni multi settorjali għax qegħdin nirrikonoxxu li l-problema rridu nindirizzawha minn setturi diversi. Tajjeb ngħid ukoll li din l-istrateġija tagħmel referenza għall-Key Performance Indicators (KPIs) sabiex naraw kif verament nistgħu nipprevjenu s-suwiċidji. U tagħti wkoll importanza għall-edukazzjoni. Naf li llum issemmiet ħafna l-edukazzjoni u f’din l-istrateġija stajna naraw referenza intensiva fuq l-edukazzjoni u fuq kif aħna nistgħu nqajmu iktar għarfien biex nipprevjenu. 

Meta nitkellmu fuq prevenzjoni jkun tajjeb li wieħed jipprevjeni ċerti siti li għandhom tendenza li jiġu wżati aktar minn postijiet oħra għax meta nipprevjenu kapaċi nagħmlu d-differenza. Bħala rakkomandazzjonijiet nemmen li bħala Kumitat se nkunu qegħdin nieħdu nota tal-kummenti li ntqalu waqt dawn il-laqgħat. Ħafna miIl-kummenti kienu tajbin. Għalhekk tal-opinjoni li għandna nerġgħu nagħtu ħarsa lejn id-dokument biex naraw kif ġie fformulat u mbagħad, wara nkunu nistgħu noħorġu l-punti tagħna u ngħadduhom lill-Ministru tas-Saħħa qabel ma jressaq din l-istrateġija quddiem il-Kabinett. Ir-rapport tagħna għandu jitħejja qabel mal-Ministru jressaq l-istrateġija quddiem il-Kabinett.

Li nixtieq nara miżjud f’din l-istrateġija - diġà hemm referenza għaliha – hu li niffokaw ftit aktar fuq dawk il-gruppi vulnerabbli. Hawnhekk issemmew il-persuni b’diżabilità u jien se mmur ftit oltre minn hekk. Dawn ġew ukoll definiti fl-istess dokument imma forsi nistgħu ninkluduhom iktar. U allura apparti l-persuni b’diżabilità naħseb li jkun tajjeb li nħarsu lejn il-LGBTIQ kif ukoll inħarsu lejn dawk il-persuni li huma vulnerabbli u li għamlet referenza għalihom il-kollega u ċjoè dawk il-persuni li forsi m’għandhomx is-sapport familjari għaliex dawn ukoll nistgħu nqisuhom bħala persuni vulnerabbli. 

Irridu nħarsu lejn kampanja edukattiva li tkun iktar sostenibbli, mhux biss fl-iskejjel imma anke fuq il-post tax-xogħol, ħalli b’hekk inwasslu aktar għarfien. Fl-aħħar tal-ġurnata nemmen li bħala strateġija din se tirrappreżenta pass sinifikanti ħafna għall-politika pubblika, fejn aħna qegħdin inħarsu lejn il-prevenzjoni tas-suwiċidju b’mod iktar uman u nassiguraw li nkunu qegħdin ngħinu biex nipprevjenu. Grazzi. 


AFFARIJIET OĦRA

IĊ-CHAIRPERSON: Il-ġimgħa d-dieħla se nkomplu d-diskussjoni dwar is-saħħa mentali f’pajjiżna. Se nkomplu niddiskutu dan is-suġġett għaliex nemmen li għalissa jeħtieġ li jibqa’ għaddej. Issa nistaqsi lill-Membri jekk għandhomx xi affarijiet oħra li jixtiequ jressqu. 

ONOR. KATYA DE GIOVANNI: Bħala Membru fil-Kumitat Permanenti dwar is-Saħħa nixtieq li f’dan il-Kumitat niddiskutu l-mediċini ġeneriċi. 

IĊ-CHAIRPERSON: Ma nsib l-ebda oġġezzjoni biex niddiskutu dan is-suġġett.  

ONOR. KATYA DE GIOVANNI: Grazzi ħafna. 

IĊ-CHAIRPERSON: Hawn iktar kummenti? 

ONOR. KATYA DE GIOVANNI: Hemm affarijiet oħra fuq il-Kumitat Permanenti dwar l-Affarijiet Soċjali. 

ONOR. ALBERT BUTTIGIEG: Ikkoreġuni għax m’ilnix Membru fuq dan il-Kumitat. Xtaqt li niddiskutu ftit fuq it-tfal tal-ħabsin, tfal li l-ġenituri tagħhom jew min jieħu ħsiebhom qegħdin iservu piena l-ħabs jew inkella li kienu l-ħabs u issa ħarġu. X’inhi s-sitwazzjoni soċjali ta’ dawn it-tfal? 

ONOR. KATYA DE GIOVANNI: Tajjeb. Mela dan is-suġġett inżiduh ukoll mal-lista tas-suġġetti tal-Kumitat Permanenti dwar l-Affarijiet Soċjali. Grazzi.

IĊ-CHAIRPERSON: Mela għandna żewġ suġġetti għad-diskussjoni; wieħed quddiem il-Kumitat Permanenti dwar is-Saħħa li se jkun fuq il-mediċini ġeneriċi u l-ieħor quddiem il-Kumitat Permanenti dwar l-Affarijiet Soċjali li se jkun fuq it-tfal tal-ħabsin. Nirringrazzja lil kull min kien preżenti għal din il-laqgħa u se naġġornaw għal nhar it-Tlieta, 21 ta’ Ottubru 2025 fl-4.30 p.m. fejn se nkomplu niddiskutu s-suġġett tas-saħħa mentali. 

Fil-5.25 p.m. il‑Kumitat aġġorna għal data li kellha tiġi komunikata aktar tard.

